
На основи члена 75. пасус 5. Закона о основох системи образованя и воспитаня («Службени глашнїк РС», число 88/17, 27/18 – др. закон, 10/19, 6/20, 129/21 и 92/23), члена 17. пасус 4. и члена 24. Закона о Влади («Службени глашнїк РС», число 55/05, 71/05 – виправка, 101/07, 65/08, 16/11, 68/12 – УС, 72/12, 7/14 – УС, 44/14 и 30/18 – др. закон),

министер просвити, приноши

ПРАВИЛНЇК
о оценьованю школярох у штреднїм образованю и воспитаню 
«Службени глашнїк РС», число 10 од 9. фебруара 2024.

Предмет Правилнїка

Член 1.

Зоз тим правилнїком ше утвердзує способ, поступок и критериюми оценьованя успиху зоз поєдинєчних предметох, виборних програмох (у дальшим тексту: предмет) и зоз справованя и други питаня хтори значни за оценьованє школярох и одроснутих у штреднїм образованю и воспитаню (у дальшим тексту: школяр).

Циль и принципи оценьованя

Член 2.

Основни циль оценьованя то унапредзованє квалитету процесу ученя.
Оценьованє часц процесу настави и ученя зоз яким ше нєпреривно провадзи витворйованє предписаних цильох, виходох, стандардох посцигнуцох школярох и компетенцийох зоз стандардох квалификацийох, як и напредованя школярох при розвиваню компетенцийох под час звладованя школскей програми.
Оценьованє то континуована педаґоґийна активносц з яку ше при школярох розвива активне одношенє ґу ученю, стимулує мотивацию за ученє, розвива роботни звикнуца, а школяра оспособює за обєктивне преценьованє власних посцигнуцох и посцигнуцох других школярох, ґу чому ше розвива одредзену систему вредносци.
Зоз оценьованьом ше обезпечує почитованє общих принципох системи образованя и воспитаня яки утвердзени зоз законом з яким ше ушорює основи системи образованя и воспитаня (у дальшим тексту: Закон).
Же би ше оможлївело ефикасносц ученя, наставнїк ше руководзи зоз тима принципами при оценьованю:
1) точносц: означує усоглашеносц оцени з утвердзенима, явнима и прецизнима критериюмами оценьованя;
2) валидносц: оцена одражує ефекти ученя (витвореносц виходох, анґажованє и напредованє школярох);
3) рижнородносц способох оценьованя: вибор одвитуюцих и применьованє рижних методох и технїкох оценьованя же би ше осиґурало валидносц, точносц и обєктивносц оценох;
4) рядовосц и благочасносц оценьованя, обезпечує континуитет у информованю школярох о їх ефикасносци у процесу ученя и ефект оцени на дальши процес ученя;
5) оценьованє без дискриминациї и виокремйованя по гоч якей основи;
6) уважованє индивидуалних розликох, образовних потребох, возросту, предходних посцигнуцох школярох;
7) обєктивносц при оценьованю по утвердзених критериюмох.

Предмет и файти оценьованя

Член 3.

Школяра ше оценює зоз предметох и справованя, у складзе зоз Законом и тим правилнїком.
Оцена описна и числова.
Провадзенє розвою и напредованя школярох у досягованю виходох и стандардох посцигнуцох, як и напредованє при розвиваню компетенцийох под час школского року, окончує ше зоз формативним и сумативним оценьованьом.
Формативне оценьованє, у смислу того правилнїка, то рядове и планске призберованє релевантних податкох о напредованю школяра, посцигованю предписаних виходох и цильох и посцигнутим ступню розвою компетенцийох школяра. Часц є процесу настави и ученя и облапя повратну информацию наставнїкови за дальше креированє процесу ученя и препорука школярови за дальше напредованє и евидентує ше до педаґоґийней документациї наставнїка.
Под педаґоґийну документацию, у смислу того правилнїка, трима ше електронску и/або документацию у писаней форми наставнїка, хтора облапя: особни податки о школярови и о його индивидуалних особеносцох хтори значни за посцигнуца, податки о преверйованю посцигнуцох, анґажованю школяра и напредованю, датих препорукох, справованю школяра и други податки хтори значни за роботу зоз школяром и його напредованє.
На основи податкох яки призберани зоз формативним оценьованьом, мож вивесц оцени хтори ше уписує до кнїжки евиденциї о образовно-воспитней роботи, хтору ше водзи у електронским и/або друкованим формату (у дальшим тексту: дньовнїк роботи), у складзе зоз критериюмами яки предписани зоз тим правилнїком.
Податки, у смислу того правилнїка, то податки о знаню, схопносцох, анґажованю, самостойносци и одвичательносци ґу роботи, а у складзе зоз школску програму.
Сумативне оценьованє, у смислу того правилнїка, то вреднованє посцигнуцох школяра на концу програмней цалосци, модулу або на концу першого и другого полроча, зоз предметох и зоз справованя.
Найменєй раз у полрочу, школа на схадзкох оддзелєньских радох евидентує и преценює сумативне оценьованє, о чиїх резултатох информує родичох, односно другого законского заступнїка школяра (у дальшим тексту: родитель).
Оцени достати зоз сумативним оценьованьом, по правилу, числово и уписує ше их до дньовнїка роботи и до педаґоґийней документациї.
Формативне и сумативне оценьованє часц єдинственого процесу оценьованя хторе ше снує на уж утвердзених критериюмох.

Оцена

Член 4.

Оцена то обєктивна и сиґурна мера витвореносци предписаних цильох, виходох ученя, стандардох посцигнуцох и розвитих компетенцийох, як и напредованя и розвою школярох и указатель є квалитету и ефикасносци заєднїцкей роботи наставнїка, школяра и школи у цалосци.
Оцена явна и сообщує ше ю школярови такой по запровадзеним поступку оценьованя, зоз обгрунтованьом.
Зоз оцену ше виказує:
1) витвореносц цильох, як и предписаних, односно присподобених стандардох посцигнуцох, досягованє виходох и ступня розвитосци компетенцийох през звладованє програми предмету;
2) анґажованє школяра у настави;
3) напредованє у одношеню на предходни период;
4) препоруку за дальше напредованє школяра.

Витвореносц цильох, як и предписаних, односно присподобених стандардох посцигнуцох, досягованє виходох и розвиванє компетенцийох под час звладованя програми предмету ше преценює на основи: звладаносци поняцовей структури и терминолоґиї; розуменя, применьованя и вреднованя научених поступкох и процедурох и ришованя проблемох; роботи зоз податками и информациями; интерпретованя; заключованя и приношеня одлукох; схопносци комуникациї и висловйованя у рижних формох; звладаносци моторичних схопносцох; сполньованя роботних задаткох.
Анґажованє школярох облапя: активне участвованє у настави, одвичательне одношенє ґу поставеним задатком, сотруднїцтво з другима и заинтересованосц и порихтаносц за ученє и напредованє.
Напредованє у одношеню на предходни период ше виказує з оцену, з чим ше уважує витворену розлику у досягованю критериюмох и посцигнуцох.
Препорука за дальше напредованє школярох ясно указує школярови на тото цо ма злєпшац у наступним периодзе и вона часц повратней информациї з оцену.
Числово оцени тоти: одлични (5), барз добри (4), добри (3), задоволююци (2) и нєзадоволююци (1).
Школярови нє мож зменшац оцену зоз предмету пре одношенє школяра ґу звонканаставним активносцом або нєприкладне справованє у школи або у других орґанизацийох у хторих ше витворює образовно-воспитну роботу.

Критериюми числового оценьованя

Член 5.

Критериюм то обєктивна мера на основи хторей ше преценює успишносц школярох при витворйованю образовних виходох и розвиваню компетенцийох. Критериюми дефиновани так же би облапели и елементи общих и медзипредметних компетенцийох и усоглашени су зоз виходами предметох и модулох.
Єдинствени критериюми за числове оценьованє за поєдинєчни наставни предмети ше утвердзує на уровню фахових радох школи.

Член 6.

Оцену одлични (5) достава школяр хтори може:
1) применьовац знаня, уключуюци и методолоґийни, у зложених и нєпознатих ситуацийох; самостойно и на креативни способ толковац и критично розпатрац зложени змистово цалосци и информациї; преценьовац вредносц теорийох, идейох и становискох;
2) виберац, повязовац и вредновац рижни файти и жридла податкох;
3) формуловац предпоставки, преверйовац их и арґументовац ришеня, становиска и одлуки;
4) ришовац проблеми хтори маю и вецей ришеня, вредновац и обгрунтовац ришеня и применєни поступки;
5) висловйовац ше на рижни способи (усно, у писаней форми, ґрафично, практично, подобово и др.) и при хаснованю информацийних технолоґийох и присподобйовац комуникацию и способ презентациї ґу рижним контекстом;
6) владац зоз моторичнима схопносцами яки вимагаю зложенши структури рухох, швидкосц и високи ступень координациї; владац зоз моторичнима схопносцами комбинуюци, реорґанизуюци структури рухох и присподобйовац их ґу специфичним вимаганьом и ситуацийом, пре ефикасне дїйствованє;
7) самостойно окончовац зложени роботни задатки почитуюци стандардизовану процедуру, вимаганя безпечносци и очуваня околїска, указовац инициятиву и присподобйовац виводзенє, способ роботи и средства ґу новим ситуацийом;
8) доприношиц ґрупней роботи з продукцию идейох, иницировац и орґанизовац дзелєнє улогох и задаткох; уважовац думаня других членох ґрупи и помагац им у реализациї їх задаткох, окреме у ситуациї «застою» у ґрупней роботи; фокусовац ше на заєднїцки циль ґрупней роботи и преберац одвичательносц за реализацию продуктох у задатим часовим рамику;
9) утвердзовац приоритети и ризики и на основи того плановац и орґанизовац краткорочни и длугорочни активносци и одредзовац потребни час и ресурси;
10) континуовано указовац заинтересованосц и одвичательносц ґу власному процесу ученя, уважовац препоруки за напредованє и реализовац их.

Член 7.

Оцену барз добри (4) достава школяр хтори може:
1) лоґично орґанизовац и самостойно толмачиц зложени змистово цалосци и информациї;
2) повязовац змисти и концепти з рижних обласцох зоз ситуациями зоз живота;
3) прировновац и класовац рижни файти податкох по вецей критериюмох источашнє;
4) заберац становиска на основи власних толмаченьох и арґументох;
5) анализовац проблем, вибрац одвитуюцу процедуру и поступки при ришованю нових проблемских ситуацийох;
6) висловйовац ше на рижни способи (усно, у писаней форми, ґрафично, практично, подобово и др.) и при хаснованю информацийних технолоґийох и присподобйовац комуникацию и способ презентациї ґу рижним контекстом;
7) владац зоз моторичнима схопносцами хтори вимагаю зложенши структури рухох, швидкосц и високи ступень координациї;
8) самостойно окончовац зложени роботни задатки по стандардизованей процедури, вибрац прибор и алати у складзе зоз задатком и вимаганями безпечносци и очуваня здравя и околїска;
9) плановац динамику роботи, орґанизовац активносци у ґрупи, реализовац власни задатки маюци на розуме плановани заєднїцки продукти ґрупней роботи;
10) плановац и орґанизовац краткорочни и длугорочни активносци, утвердзовац приоритети и одредзовац потребни час и ресурси;
11) континуовано указовац заинтересованосц за власни процес ученя, уважовац препоруки за напредованє и углавним их реализовац.

Член 8.

Оцену добри (3) достава школяр хтори може:
1) розумиц и самостойно толковац основни поняца и вязи медзи нїма;
2) класовац рижни файти податкох до основних катеґорийох по задатим критериюме;
3) формуловац свойо становиска, прецени и одлуки и потолковац способ як дошол по нїх;
4) вибрац и преценьовац одвитуюци поступки и процедури при ришованю проблемских ситуацийох у познатим контексту;
5) ясно висловиц одредзени змист у складзе зоз вимаганьом и на одвитуюци способ (усно, у писаней форми, ґрафично, практично, подобово и др.) и при хаснованю информацийних технолоґийох;
6) виводзиц основни моторични схопносци патраци на модел (з демонстрацию);
7) самостойно окончовац рутински роботни задатки по стандардизованей процедури, хаснуюци прибор и алати, у складзе зоз вимаганями безпечносци и очуваня здравя и околїска;
8) окончовац додзелєни задатки у складзе з цилями, очекованима продуктами и плановану динамику роботи у ґрупи; уважавац членох тиму и розличносц идейох;
9) плановац и орґанизовац краткорочни активносци и одредзовац потребни час и ресурси;
10) указовац заинтересованосц за власни процес ученя, уважовац препоруки за напредованє и часточнє их реализовац.

Член 9.

Оцену задоволююци (2) достава школяр хтори:
1) зна и розуми ключни поняца и информациї и може их повязац на основи задатого критериюму;
2) научел одвитуюцу терминолоґию;
3) заключує директно на основи прировнованя и аналоґиї зоз конкретним прикладом;
4) способни опредзелїц ше и виказац становиско;
5) преценює одвитуюци поступки и процедури при ришованю єдноставних проблемских ситуацийох у познатим контексту;
6) зна ясно висловиц поєдиносци у рамикох одредзеного змисту, тримаюци ше основного вимаганя и на одвитуюци способ (усно, у писаней форми, ґрафично, практично, подобово и др.), уключуюци и хаснованє информацийних технолоґийох;
7) влада з основнима моторичнима схопносцами хтори реализує з потримовку;
8) з инструкциями окончує рутински роботни задатки по стандардизованей процедури, хаснуюци прибор и алати у складзе з вимаганями безпечносци и очуваня околїска;
9) окончує додзелєни задатки лєм на вимаганє и зоз потримовку других членох ґрупи; уважує членох тима и розличносц идейох;
10) планує и орґанизує краткорочни активносци на основи задатих условийох и ресурсох;
11) дзекеди указує заинтересованосц за власни процес ученя, а препоруки за напредованє реализує под нєпреривним провадзеньом.

Член 10.

Оцену нєзадоволююци (1) достава школяр хтори нє виполнює критериюми за оцену задоволююци (2) и нє указує заинтересованосц за власни процес ученя, анї напредованя.

Член 11.

Виборни програми вирска настава и гражданске воспитанє ше оценює описно, на основи витвореносци цильох, виходох, посцигнуцох и анґажованя.

Уважованє индивидуалних розликох при оценьованю

Член 12.

Оценьованє ше окончує з уважованьом способносцох школяра, ступня схопносци и верткосци.
Школяра, хтори ма винїмково способносци, хтори здобува образованє и воспитанє на присподобени и збогацени способ зоз применьованьом индивидуалного образовного плану, оценює ше на основи витвореносци цильох и виходох, стандардох посцигнуцох, як и на основи анґажованя.
Школяра, хтори ма чежкосци у ученю пре социялну позбутосц, завадзанє у розвою, инвалидитет и пре други причини, и хторому потребна додатна потримовка у образованю и воспитаню, оценює ше на основи витвореносци цильох и стандардох посцигнуцох по плану индивидуализациї або под час звладованя индивидуалного образовного плану.
Школяра зоз пасуса 3. того члена, хтори здобува образованє и воспитанє зоз присподобйованьом способу роботи, простору и условийох, оценює ше на основи його анґажованя и ступня витвореносци цильох и предписаних стандардох посцигнуцох, так же ше бере до огляду його язични, моторични и осетово можлївосци, як и други специфични чежкосци.
Школяра зоз пасуса 3. того члена, хтори здобува образованє и воспитанє зоз присподобйованьом и вименку змистох и виходох образовно-воспитней роботи ше оценює на основи його анґажованя и ступня витвореносци присподобених цильох и виходох образовно-воспитней роботи.
Школярови, хтори здобува образованє и воспитанє по индивидуалним образовним плану, а хтори нє виполнює вимаганя присподобених цильох и виходох образовно-воспитней роботи, ревидує ше индивидуални образовни план.

Способ и поступок оценьованя

Член 13.

Же би могол плановац роботу и далєй провадзиц напредованє школяра, наставнїк на початку школского року преценює ступень розвитосци компетенцийох школяра у рамикох одредзеней обласци, предмету, модулу або теми хтора значна за наставу у тим школским року (у дальшим тексту: инициялне преценьованє).
Кед ше наставу реализує по дуалним моделу образованя, наставнїк – координатор ученя през роботу, запровадзує инициялне преценьованє у сотруднїцтве з инструктором зоз компаниї у хторей ше окончує ученє през роботу.
Пририхтованє за реализацию инициялного преценьованя наставнїк запровадзує у сотруднїцтве зоз наставнїками истого предмету.
Резултат инициялного преценьованя ше нє оценює числово, алє ше школярови дава повратну информацию о посцигнуцох.
Резултати инициялного преценьованя ше хаснує и як податок за дальше унапредзенє роботи школи у обласци настави и ученя.

Член 14.

Оценьованє ше витворює з применьованьом рижних методох и технїкох, хтори наставнїк вибера у складзе з критериюмами оценьованя и присподобює ґу потребом и розвойним специфичносцом школяра.
Оценьованє практичней настави и вежбох у фаховим образованю, витворює ше и и зоз преценьованьом практичного знаня, схопносцох и компетенцийох школяра у процесу виробку практичней роботи, самостойносци при виробку практичней роботи, хаснованя инструментох, материялох, алатох и других средствох, хаснованя фаховей терминолоґиї, применьованя мирох безпечносци и здравя на роботи спрам себе, других и околїску. Зоз усним и писменим випитованьом ше преверює знанє и розуменє поступкох виводзеня вимаганей дїї а зоз припатраньом процесох виробку роботного задатку з помоцу рижних инструментох/протоколох за припатранє, оценює ше точносц/исправносц, швидкосц и прецизносц окончованя дїї.
Наставнїк – координатор ученя през роботу оценює школярох на основи призбераних податкох о посцигнуцох школярох од инструктора и зоз нєпоштредним увидом до реализациї ученя през роботу и резултатох преценьованя практичних схопносцох хтори ше запровадзує у роботодавца або у школи.
Посцигнуца школярох ше оценює и на основи активносцох и резултатох роботи, як цо то:
1) викладанє и представянє (уметнїцки наступи, спортски активносци, вистави роботох, резултати виглєдованьох, звити, участвованє у дебати и дискусиї, дизайнерски ришеня, практични роботи, участвованє на змаганьох и смотрох и др.);
2) продукти роботи (модели, макети, постери, ґрафични роботи, рисунки, есеї, домашнї задатки, презентациї и др.);
3) участвованє и анґажованє у рижних формох ґрупней роботи и на проєктох, уключуюци интердисциплинарни проєкти;
4) участвованє у активносцох самовреднованя и парняцкого вреднованя;
5) збирка вибраних школярових роботох – портфолио и др.

Єдинствени критериюми оценьованя ше утвердзує на уровню фахових радох у рамикох истого и/або зродних предметох и прилапює на педаґоґийним колеґиюме. Оценьованє з истого предмету у єдней школи ше окончує на основи истих критериюмох и прировнуюцих инструментох оценьованя.

Член 15.

Розпорядок писмених преверйованьох хтори длугши як 15 минути ше уписує до дньовнїка роботи и обявює за кажде оддзелєнє на огласней табли школи, односно на урядовим интернет-боку школи, штири раз у школским року, по рочним плану роботи школи.
Зоз розпорядком зоз пасуса 1. того члена мож плановац найвецей єдно преверйованє дньово, односно найвецей три преверйованя зоз пасуса 1. того члена през тидзень.
Розпорядок зоз пасуса 1. того члена, утвердзує оддзелєньска рада на препоруку педаґоґийного колеґиюму.
Розпорядок мож меняц на предкладанє наставнїка, зоз согласносцу оддзелєньскей ради. Вименку розпорядку утвердзує директор. Вименєни розпорядок ше обявює на исти способ як и розпорядок зоз пасуса 1. того члена.
Наставнїк длужен информовац школярох о наставних змистох хтори ше будзе преверйовац по розпорядку зоз пасуса 1. того члена, найпознєйше пейц днї пред преверйованьом.

Член 16.

Посцигнуца школярох ше преверює, провадзи и вреднує на каждей годзини.
Школяра на годзини лєм раз мож оценїц.
Оцену достату по писаним преверйоваю ше уписує до дньовнїка роботи, у чаше осем дньох по преверйованю.
Кед по писаним преверйованю посцигнуцох вецей як половка школярох єдного оддзелєня, хтори робели писане преверйованє, достанє нєзадоволююцу оцену, писане преверйованє ше понїщує и повторює за школяра хтори достал нєзадоволююцу оцену и за школяра хтори нє задовольни зоз оцену.
Преверйованє зоз пасуса 4. того члена ше повторює лєм раз и може буц орґанизоване на годзини дополнююцей настави. При планованю повторного преверйованя, наставнїк ма обовязку почитовац одредби члена 15. пасус 2. того правилнїка.
Пре орґанизованє повторного преверйованя, наставнїк длужен отримац дополнююцу наставу, односно орґанизовац дополнююцу роботу.
Школяр и родитель, ма право на обгрунтованє оцени, як и право на увид до роботи школяра (писани роботи, писмени и контролни задатки, тести знаня, продукти практичней роботи, презентациї и др.) на основи хторого дата оцена.
Наставнїцка, оддзелєньска и фахова рада планую, провадза и анализую оценьованє и предкладаю мири за унапредзованє квалитету оценьованя и посцигнуцох школярох. У рамикох мирох за унапредзованє квалитету оценьованя и посцигнуцох школярох ше утвердзує план орґанизованя дополнююцей настави зоз школярами хтори маю чежкосци при звладованю програми зоз дзепоєдних предметох.
За школяра хтори оправдано одсутни зоз настави длужей як 15 роботни днї у континуитету, школа длужна направиц план оценьованя и о нїм информовац школяра и родителя, маюци у оглядзе найлєпши интерес школяра.

Заключна оцена зоз предмету

Член 17.

Школяра ше оценює найменєй три раз у полрочу.
Винїмково, кед тижньови фонд предмету менши як два годзини, школяра ше оценює найменєй два раз у полрочу.
Заключну оцену утвердзує оддзелєньска рада на предкладанє предметного наставнїка.
Заключна оцена числова и утвередзує ше на основи шицких оценох од початку школского року и спатраня розвою, напредованя и анґажованя школяра и призбераних податкох у педаґоґийней документациї наставнїка.
Заключна оцена зоз виборней програми вирска настава тота: визначує ше, добри и задоволює.
Заключна оцена з виборней програми гражданске воспитанє тота: барз успишни и успишни.
Школярови музичней и балетскей школи ше на концу другого полроча заключує рочну оцену зоз главного предмету. Кед рочна оцена позитивна, школяр поклада рочни испит зоз главного предмету.
На рочним испиту зоз главного предмету, заключну оцену утвердзує комисия зоз векшину гласох вкупного числа членох комисиї, у складзе зоз Законом, на основи указаного знаня и схопносци на испиту, рочней оцени на концу другого полроча и витвореносци предписаних цильох и виходох. Оцена комисиї конєчна, односно, нє утвердзує ше ю на оддзелєньскей ради.
Школяр музичней або балетскей школи поклада рочни испит и зоз предмету яки утвердзени зоз планом и програму настави и ученя, на способ яки предписани зоз пасусом 7. и 8. того члена.
Школярови хтори нєоценєни найменєй три раз зоз предмету у полрочу, нє мож утвердзиц заключну оцену, окрем у случаю кед пре загроженосц безпечносци и здравя школярох и занятих нє иснує можлївосц оценїц школяра з предписаним числом оценох.
Винїмково од пасуса 10. того члена, кед тижньови фонд годзинох предмету менши як два годзини, школярови мож утвердзиц заключну оцену кед вон оценєни найменєй два раз у полрочу. У случаю кед пре загроженосц безпечносци и здравя школярох и занятих нє мож оценїц школяра з предписаним числом оценох, школярови мож утвердзиц заключну оцену кед вон оценєни раз у полрочу.
Предметни наставнїк хтори нє утвердзел предписане число оценох у полрочу, ма обовязку школярови хтори поряднє ходзи на наставу, а хтори нє ма предписане число оценох, запровадзиц оценьованє на порядней годзини або на годзини дополнююцей настави у полрочу (у остатнїм тижню настави) у присустве оддзелєньского старшини, члена фаховей ради, фахового сотруднїка (педаґоґа або психолоґа) або ґрупи школярох.
Кед предметни наставнїк, гоч пре яку причину, нє може орґанизовац годзину зоз пасуса 12. того члена, школа длужна обезпечиц одвитуюцу фахову замену.
У обставинох кед двоме або вецей наставнїки предкладаю єдинствену оцену:
1) предкладанє заключней оцени зоз предмету ше одредзує як аритметични штредок предкладаня заключних оценох каждого наставнїка и на основи усоглашованя думаня двох або вецей наставнїкох у одношеню на утвердзени критериюми;
2) нє мож предложиц позитивну оцену, кед наставнїк єдней часци предмета предклада нєзадоволююцу оцену.

Заключна оцена за успих зоз предмету нє може буц менша як:
1) одлични (5), кед аритметични штредок шицких поєдинєчних оценох найменєй 4,50;
2) барз добри (4), кед аритметични штредок шицких поєдинєчних оценох од 3,50 по 4,49;
3) добри (3), кед аритметични штредок шицких поєдинєчних оценох од 2,50 по 3,49;
4) задоволююци (2), кед аритметични штредок шицких поєдинєчних оценох од 1,50 до 2,49.

Заключна оцена за успих зоз предмету, по правилу, нєзадоволююца (1), кед аритметични штредок шицких поєдинєчних оценох менши як 1,50.
Заключна оцена за успих з предмету винїмково може буц и найвекша поєдинєчна оцена уписана до дньовнїка, хтора достата гоч з яку технїку преверйованя посцигнуцох.
Оддзелєньска рада може пременїц предкладанє заключней оцени предметного наставнїка лєм з обгрунтованьом по критериюмох яки утвердзени зоз тим правилнїком.
Оддзелєньска рада утвердзує нову оцену зоз гласаньом.
Утвердзену оцену зоз пасуса 19. того члена ше евидентує до дньовнїка роботи з надпомнуцом, а до записнїка оддзелєньскей ради ше дава ширше обгрунтованє.
Заключну оцену яка утвердзена на оддзелєньскей ради ше уписує до дньовнїка до предвидзеней рубрики.

Член 18.

Заключну оцену зоз самостойного модулу ше утвердзує на концу другого полроча.
Кед школяр ма нєзадоволююцу заключну оцену зоз самостойного модулу на концу першого полроча, наставнїк длужен орґанизовац дополнююцу наставу за пририхтованє школяра и запровадзиц оценьованє у вязи з виправяньом оцени у присустве оддзелєньского старшини або фахового сотруднїка або на годзини дополнююцей настави у полрочу.

Член 19.

Школярови, хтори на концу першого полроча нє оценєни, у складзе зоз окремним законом, зоз єдного або вецей предметох пре одсуствованє зоз настави, нє утвердзує ше общи успих и констатує же школяр нєоценєни на концу першого полроча.
Школярови зоз пасуса 1. того члена до рубрики у рамикох формулару евиденциї, односно формулару явного документу у хторим ше визначує общи успих, уписує ше слова: «успих нє утвердзени».
Школярови, хторому у першим полрочу заключена оцена зоз предмету, а хтори у другим полрочу нє оценєни пре посиланє на класни испит, школа може, маюци у оглядзе найлєпши интерес школяра, оможлївиц оценьованє у складзе зоз окремним законом.

Оценьованє справованя школярох

Член 20.

Справованє школяра ше оценює числово, найменєй два раз у полрочу, як и на концу полроча и уплївує на общи успих.
Справованє школяра на длугшим хижним и шпитальским лїченю, школяра хтори здобува штреднє образованє и воспитанє дома и школяра за хторого орґанизована настава на далєкосц ше оценює.
Справованє позарядового школяра ше нє оценює.
На оцену зоз справованя нє уплївую оцени зоз предметох.
Школа ма обовязку континуовано провадзиц, анализовац, благочасно поднїмац мири з цильом розвиваня одвичательного справованя школярох и шицких учашнїкох у образовно-воспитним процесу.

Критериюми за утвердзованє числовей оцени зоз справованя под час полроча

Член 21.

На оцену зоз справованя у школским року, уплївую воспитни и воспитно-дисциплински мири, хтори вирекнути за лєгчейши потупеня школяра яки предписани з общим актом установи, за чежши потупеня обовязкох школяра и за потупеня забрани, яки предписани зоз Законом, як и тото кельо раз школяр бул основано оддалєни з нєпостредней образовно-воспитней роботи, хтора облапя обовязну наставу и други форми образовно-воспитней роботи.

1) За вирекнуту миру укор оддзелєньского старшини, школярови ше утвердзує оцену зоз справованя – барз добре (4)
2) За вирекнуту миру укор оддзелєньскей ради, школярови ше утвердзує оцену зоз справованя – добре (3)
3) За вирекнуту миру укор директора, школярови ше утвердзує оцену зоз справованя – задоволююце (2)
4) За вирекнуту миру укор наставнїцкей ради, школярови ше утвердзує оцену зоз справованя – нєзадоволююце (1)

Школярови, хтори нєоправдано виостанє зоз настави, утвердзує ше оцену зоз справованя у першим и другим полрочу, кед по благочасно поднятих мирох и активносцох помоцнєтей воспитней роботи и информованя родичох, нєт позитивни пременки у справованю школяра.

Оцену зоз справованя прикладне (5) достава школяр хтори витворел тоти условия:
· визначує ше при сполньованю школских обовязкох хтори ше одноша на наставу и други форми роботи, окрем у ситуацийох оправданей зопартосци;
· дава приклад за упатранє у одношеньох яки запровадзує зоз занятима у школи и школярами;
· визанчує ше у розвою и пестованю атмосфери пайташства и конструктивного ришованя конфликтох у парняцкей популациї;
· зоз своїм справованьом и инициятивами хтори порушує, промовує позитивни вредносци, толеранцию, гуманосц, солидарносц и одвичательносц ґу себе, другим и окруженю.

Оцену зоз справованя барз добре (4) достава школяр хтори витворел тоти условия:
· нєоправдано виостал зоз настави осем годзини;
· виполнює школски обовязки хтори ше одноша на наставу и други форми роботи, окрем у ситуацийох оправданей зопартосци;
· указує коректносц у одношеню на занятих у школи и школярох;
· прилапює и применює правила пестованя атмосфери пайташства и конструктивного ришованя конфликтох у парняцкей популациї;
· пребера одвичательносц за свойо поступки, односно кориґує свойо справованє по опомнуцу або вирекнутей воспитней мири.

Оцену зоз справованя добре (3) достава школяр хтори витворел тоти условия:
· нєоправдано виостал зоз настави найвецей петнац годзини;
· у дзепоєдних ситуацийох го треба опомнуц на сполньованє школских обовязкох хтори ше одноша на наставу и други форми роботи;
· у дзепоєдних ситуацийох го треба опомнуц на обовязносц коректного справованя ґу занятим у школи и школяром; у дзепоєдних ситуацийох го треба опомнуц на правила пестованя атмосфери пайташства и конструктивного ришованя конфликтох у парняцкей популациї;
· прилапює одвичательносц за свойо справованє и кориґує го у помоцнєтей воспитней роботи.

Оцену зоз справованя задоволююце (2) достава школяр хтори витворел тоти условия:
· нєоправдано виостал зоз настави найвецей двацец пейц годзини;
· часто го треба опомнуц на сполньованє школских обовязкох хтори ше одноша на наставу и други форми роботи;
· часто го треба опомнуц на обовязносц коректного справованя ґу занятим у школи и школяром, ґу чому, углавним, виостава корекция справованя;
· часто го треба опомнуц на правила пестованя атмосфери пайташства и конструктивне ришованє конфликтох у парняцкей популациї, ґу чому, углавним, виостава корекция справованя;
· углавним нє прилапює одвичательносц за свойо справованє, прецо виостава корекция справованя у помоцнєтей воспитней роботи.

Оцену нєзадоволююце (1) достава школяр хтори виполнює тоти условия:
· нєоправдано виостал з настави найвецей двацец пейц годзини;
· и попри опомнуцох и помоцнєтей воспитней роботи нє сполнює школски обовязки хтори ше одноша на наставу и други форми роботи;
· часто потупює правила коректного справованя ґу занятим у школи и школяром, ґу чому виостава корекция справованя;
· часто потупює правила пестованя атмосфери пайташства и конструктивного ришованя конфликтох у парняцкей популациї, ґу чому виостава корекция справованя;
· нє прилапює одвичательносц за свойо справованє, односно потупйованє правилох;
· нє виправя свойо справованє по помоцнєтей воспитней роботи.

Член 22.

Школа ма обовязку евидентовани виоставаня утвердзиц як оправдани або нєоправдани такой, а найпознєйше у чаше осем роботних дньох по врацаню школяра на наставу.

Заключна оцена зоз справованя

Член 23.

Оцена зоз справованя на концу першого и другого полроча числова, и то: прикладне (5), барз добре (4), добре (3), задоволююце (2) и нєзадоволююце (1), и кажда з тих оценох уплївує на общи успих школяра.
На оцену зоз пасуса 1. того члена, уплївую воспитни и воспитно-дисциплински мири хтори вирекнути за лєгчейши потупеня школяра яки предписани з общим актом установи, за чежши потупеня обовязкох школяра и за потупеня забрани, яки предписани зоз Законом, як и тото кельо раз школяр бул основано оддалєни зоз нєпоштредней образовно-воспитней роботи хтора облапя обовязну наставу и други форми образовно-воспитней роботи.
[bookmark: _GoBack]Заключну оцену зоз справованя утвердзує оддзелєньска рада, на предкладанє оддзелєньского старшини на концу першого и другого полроча, на основи спатраня особи и справованя школяра у цалосци, зоз преценьованьом його вкупного справованя и сполньованя обовязкох яки предписани зоз Законом и вирекнутима воспитнима або воспитно-дисциплинскима мирами, поднятих активносцох и їх ефектох, а насампредз на основи його одношеня ґу:
1) школским обовязком и власним правом и обовязком;
2) другим школяром;
3) занятим у школи и другим орґанизацийом у хторих ше витворює дзепоєдни форми образовно-воспитней роботи;
4) маєтку школи, маєтку других особох або орґанизацийох у хторих ше витворює наставу або дзепоєдни форми образовно-воспитней роботи;
5) защити и очуваню животного штредку;
6) дружтвено-хасновитей роботи и гуманитарних активносцох.

При заключованю оцени, оддзелєньска рада бере до огляду и анґажованє школяра у звонканаставних активносцох, у складзе зоз школску програму (шлєбодни активносци, школярска задруґа, защита животного штредку, защита од насилства, малтретованя и занєдзбованя, дружтвено-хасновита робота, гуманитарни активносци и програми превенциї других формох ризичного справованя, културна активносц школи), зоз преценьованьом його справованя и сполньованя обовязкох яки предписани зоз Законом.
Оцену зоз справованя ше виправя на предкладанє оддзелєньского старшини, найпознєйше на концу першого и другого полроча, кед школяр указує позитивни пременки у своїм справованю и прилапює одвичательносц за свойо поступки по указованю на нєприкладне справованє або през помоцнєту воспитну роботу, по вирекнутей воспитней, односно воспитно-дисциплинскей мири.
Кед єст позитивни пременки у справованю школяра, його заключна оцена зоз справованя може буц векша як аритметични штредок шицких утвердзених оценох.
Кед єст неґативни пременки у справованю школяра, його заключна оцена зоз справованя може буц менша як аритметични штредок шицких утвердзених оценох.

Оценьованє на испиту

Член 24.

Оцену на испиту ше утвердзує на основи витвореносци предписаних цильох, виходох, стандардох посцигнуцох школярох и стандардох квалификацийох, з векшину гласох вкупного числа членох комисиї, у складзе зоз Законом. Оцена комисиї конєчна, односно, нє утвердзує ше ю на оддзелєньскей ради.
Школяр дньово може покладац испит лєм зоз єдного предмету.

Общи успих школярох

Член 25.

Общи успих школярох ше утвердзує у складзе зоз Законом.
Общи успих ше нє утвердзує школярови хтори ма нєзадоволююцу оцену зоз предмету або хтори нє оценєни зоз предмету по законченє поступку оценьованя.
Описна оцена зоз предметох нє уплївує на общи успих школяра.
Общи успих ше нє утвердзує анї у случаю кед школяр нєоценєни зоз предмету хтори ше оценює зоз описну оцену.

Информация о оценьованю

Член 26.

На початку школского року, наставнїк длужен на прикладни способ информовац школяра о предписаних цильох, стандардох посцигнуцох и виходох ученя.
На початку школского року, школяра и родичох ше информує о критериюмох, способе, поступку, динамики, розпорядку оценьованя предметох и справованя.
Оддзелєньски старшина ма обовязку благочасно, а найменєй штири раз у школским року, на прикладни способ информовац родичох о посцигнуцох школяра, напредованю, мотивациї за ученє и напредованє, справованю, порядним ходзеню на наставу и других питаньох од значносци за образованє и воспитанє.

Евиденция о успиху школярох

Член 27.

Наставнїк, у поступку оценьованя, призберує и призначує податки о посцигнуцох школярох, процесу ученя, напредованю и розвою школярох през рок до дньовнїка роботи и своєй педаґоґийней документациї, у складзе зоз Законом и тим правилнїком.
Податки унєшени до педаґоґийней документациї ше хаснує за потреби информованя родичох, при одлучованю по пригварки або жалби на оцену и у процесу самовреднованя и екстерного вреднованя квалитету роботи установи.

Закончуюци одредби

Член 28.

Зоз дньом ступаня на моц того правилнїка, престава важиц Правилнїк о оценьованю школярох у штреднїм образованю и воспитаню («Службени глашнїк РС», число 82/15, 59/20 и 95/22).

Член 29.

Тот правилнїк ступа на моц наступни дзень по обявйованю у «Службеним глашнїку Републики Сербиї».

